
4. Il-Popolazzjoni: id-demografija (mobilita’, rati ta’ twelid u ta’ mwiet, tul 
ta’ ħajja); migrazzjoni; urbanizzazzjoni u l-isfidi li din iġġib magħha 
(densità, problemi ta’ traffiku, tniġġis, opportunitajiet ta’ xogħol, u 
faċilitajiet). 

 
Partijiet minn din l-informazzjoni tista’ tintuża fit-tema Globalizzazzjoni ukoll. 
 
• Definizzjoni ta’ demografija; xejriet fir-rati tat-twelid u l-mewt. Iż-żieda jew it-tnaqqis naturali fil-
popolazzjoni; l-importanza taċ- ċensiment tal-popolazzjoni.  
 
• L-isplużjoni tal-popolazzjoni fis-sekli 20 u 21 u l-effetti tagħha fuq il-pajjiżi żviluppati (pereżempju, il-
popolazzjonijiet li qed jixjieħu) u dawk li qed jiżviluppaw (il-popolazzjonijiet li għadhom żgħar).  
 
• Il-mobbiltà fil-popolazzjoni; temporanja jew permanenti, relatata max-xogħol jew residenza, fatturi 
li jwasslu għall-mobbiltà fil-popolazzjoni (trasport u edukazzjoni ta’ kwalità aħjar kif ukoll żviluppi 
teknoloġiċi).  
 
• Il-migrazzjoni (l-immigrazzjoni, l-emigrazzjoni, it-transmigrazzjoni u lmigranti li jirritornaw lejn 
pajjiżhom). Tipi differenti ta’ migrazzjoni: interna u esterna, sfurzata jew volontarja, legali u illegali, l-
integrazzjoni talmigranti, iċ-ċentri ta’ detenzjoni, persuni li qed ifittxu ażil jew stat ta’ refuġjat.  
 
• L-integrazzjoni tal-migranti fis-soċjetà (il-Jesuit Refugee Service, il-Kummissjoni Għolja tal-Ġnus 
Magħquda għar-Refuġjati).  
 
• Il-push u l-pull factors tal-migrazzjoni.  
 
• L-urbanizzazzjoni: il-vantaġġi (opportunitajiet ta’ xogħol, edukazzjoni u faċilitajiet tas-saħħa aħjar, 
kif ukoll infrastruttura ta’ livell ogħla) u l-iżvantaġġi (il-konġestjoni tat-traffiku u t-tniġġis, l-istress 
ambjentali u soċjali, u problemi ta’ akkommodazzjoni); l-iżvilupp urban u d-densità tal-popolazzjoni. 
 

Aktar informazzjoni fuq Studji Soċjali – Nifhmu l-Ġenn tas-Soċjetà Paġna 255 

Ir-relazzjoni tal-bniedem ma’ l-ambjent ta’ madwaru hi affetwata 

ħafna mid-daqs tal-popolazzjoni. Studju dwar il-popolazzjoni jissejjaħ 

studju demografiku u hemm bżonn li jsir dan l-istudju kull tant żmien 

biex naraw il-ħtiġijiet tal-bniedem u l-effett li dan qed iħalli fuq ta’ 

madwaru (riżorsi u art). 

 

L-ewwel nibdew bil-kwantità - din insejħulha d-densità tal-

popolazzjoni u nkejluha billi nieħdu n-numru ta’ nies u nqabbluħ ma’ 

daqs ta’ t-territorju biex naraw kemm nies jgħixu f’kull kilometru 

kwadru. Hawnhekk jirriżulta li f’Malta għandna ma’ l-elf u mitejn 

(1,200) bniedem f’kull kilometru kwadrat u din hi mqisa bħala densità 

għolja ħafna. Waħda mill aktar għoljin fid-dinja. Mhux għax għandna 

popolazzjoni kbira iżda għax għandna art żgħira ħafna. Issa naraw li 

għalkemm Għawdex hu iżgħar xorta waħda d-densità hi inqas għax 

hemm ħafna inqas nies, tliet mija u disgħin (390) persuna f’kull 

kilometru kwadru. 

 

Iżda jekk niġu biex inkejjlu l-pressjoni demografika u din hi l-ħila 

ekonomika tal-pajjiż biex jipprovdi għan-nies tiegħu ngħidu li ta’ 

Għawdex hi aktar għolja għax Għawdex mhux żviluppat 

industrijalment biżżejjed u jiddependi għal kollox fuq Malta. 

 

Studju demografiku li jittratta mal-popolazzjoni kollha tal-pajjiż 

ngħidulu ċensiment u dan isir kull għaxar snin mil-gvern. Isir biex il-

gvern jara l-‘istandard of living’ tal-poplu u jħejji pjan ta’ żvilupp għas-

snin li ġejjin. 

Sa’ mitejn sena ilu l-popolazzjoni tad-dinja kienet pjutost stabbli – dan 

għaliex in-numru ta’ twelidijiet kien ikun daqs in-numru ta’ mwiet iżda 

dan kollu nbidel, minħabba fl-iġene, skoperti fil-mediċina, ikel 

sustanzjus eċċ. L-imwiet naqsu. Ħafna drabi naraw li anke t-twelidijiet 

naqsu iżda dan biss fil-pajjiżi żviluppati u xorta l-popolazzjoni qed 

tiżdied b’numru kbir ta’ anzjani bħala persentaġġ (ageing population 

problem). 

 

L-‘infant mortality rate’ naqset ħafna, anke f’Malta, dan iż-żmien 

kważi kull tarbija li titwieled qed tgħix u l-‘life expectancy’ dejjem qed 

tiżdied. Hawn Malta għoliet għal 75 għal irġiel u 78 għan-nisa. 

 

Fil-pajjiżi tat-tielet dinja il-‘crude birth rate’ għada għolja u il-‘crude 

death rate’ naqset għalhekk naraw spluzzjoni tal-popolazzjoni kull 

tant snin. Ħafna nies jittamaw li ma’ ndumux ma’ naraw bidla 

demografika fejn jintlaħaq ċertu stabbiltà u bilanċ għax ma’ nistgħux 

nibqgħu sejrin hekk.  Fid-dinja hawn madwar 6000,000,000 sitt elef 

miljun ruħ u kull persuna għandha bżonn ħafna ħtiġijiet biex tgħix 

kemm materjali kif ukoll soċjali u dawn jieħdu ħafna riżorsi naturali li 

fid-dinja qed jiskarsaw.  Bħalissa qed jitwieldu ħames trabi kull 

sekonda fid-dinja. 

 

F’Malta l-akbar problema li qed niffaċċaw hi n-nuqqas ta’ art u ta’ 

djar. Kull persuna trid fejn tgħix, fejn taħdem, skejjel, ħwienet, 

sptarijiet, postijiet ta’ divertiment eċċ. Barra minn hekk f’Malta irridu 

nilqgħu mal-miljun turist fis-sena. Naraw żewġ mewġiet kbar ta’ 

żvilupp fil- kostruzzjoni – dak għat-turisti u dak għal Maltin. Naraw li 

Malta qegħda dejjem tinbena, ‘housing estates’, lukandi, ‘holiday 

flats’, ‘industrial estates’ eċċ. Dan ix-xogħol tal-bini hu attività 

ekonomika mportanti għax permezz tiegħu ħafna nies jaħdmu u 

tintuża waħda mill-ftit riżorsi li għandna – il-ġebla tal-franka li wieħed 

irid jiftakar xi darba għad tispiċċa wkoll. Fejn jinbnew id-djar ikun hawn 

bżonn ta’ ħafna servizzi oħra li jiġu provduti jew mil-gvern jew mil-

privat. 

 

Il-gvern waqqaf il-‘planning awthority’ fl-1992 biex dawn jagħmlu 

pjan ta’ struttura ħalli jiġi mħares l-ambjent, jirregolaw l-użu ta’ l-art 

u jaraw ukoll li l-poplu hu moqdi u li jkun hemm bilanċ bejn l-użu ta’ l-

art għat-turisti u għal Maltin. Aktar tard twaqqfet il-MEPA li llum hi 

responsabbli għal kull permezz ta’ bini. Kull ħaġa ta’ kostruzzjoni dan 

iż-żmien trid tiġi approvata min din l-awtorità għax jidher li fl-aħħar il-

gvern Malti ntebaħ li l-art li għandna mhix ser tikber u jekk ma’ 

nużawhiex sew aħna stess ser inbagħtu. Huwa mportanti li kull tip ta’ 

żvilupp li jsir fil-pajjiż ikun wieħed sostenibbli, jiġifieri li jimxi id f’id 

mal-bżonnijiet kemm tal-bniedem kif ukoll tal-ambjent biex dan 

nibżgħu għalih – irid isir għalhekk dak li jissejjaħ ‘sustainable 

development’. 

 

KWALITÀ TA’ HAJJA FIL-BLIET, SUBBORGI U RĦULA 

 

Mhux veru li l-popolazzjoni trid tieqaf  tiżdied għax m’hemmx biżżejjed 

art u ikel għal kulħadd. Fid-dinja hawn ħafna spazju u biżżejjed ikel jiġi 

prodott għal kulħadd iżda il-qsim ta’ dawn ir-riżorsi mhux qed isir 

b’mod ġust. Hawn pajjiżi li jipproduċu ħafna u biex ma’ jbaxxux il-prezz 

tal-oġġett jippreferu li dan jintrema. Insemmu hawn il-‘butter 

mountains’ u l-‘milk lakes’ li jinstabu fl-Ewropa. 

 

Barra minn hekk ma’ għandniex nikkritikaw l-pajjiżi tat-tielet dinja 

għax dawn ikollhom familji numerużi – nies li jaħdmu u jgħixu minn 



Form 5 Option Unit 4 studjisocjali.com 

6 | P a ġ n a  

© Ms Lana Turner 

fuq il-ħdim ta’ l-art hekk jirrekjedu. Iżjed m’hemm idejn jaħdmu iżjed 

ikun hemm prodott fuq x’hiex jgħixu. 

 

F’pajjiżi żviluppati mill-banda l-oħra fejn il-ħajja hi mgħaġġla, 

kompetittiva u għolja, r-rata tat-twelid naqset tant li l-popolazzjoni 

f’dawn il-pajjiżi qed tonqos. Ħafna nisa qed jippreferu karriera minn 

trabi. Barra minn hekk progress fil-mediċina, iġene u ikel sustanzjuż 

kollha jgħinu biex f’dawn il-pajjiżi kull wild jgħix. Iżda t-tfal m’għadx 

għandhom rwol ta’ produtturi imma saru konsumaturi u jdumu 

ħafna ma’ jaqilgħu l-għajxien tagħhom b’mod indipendenti – allura n-

numru naqas sew. 

 

Iżda mhux id-daqs tal-popolazzjoni biss jgħod jekk irridu inqisu l-effett 

fuq l-ambjent imma wkoll kif din il-popolazzjoni qed tiġi mqassma. 

 

L-irħula bdew meta n-nies indunaw li jistgħu jgħollu l-livell tal-għajxien 

jekk jaqsmu ħidmiethom ma’ l-oħrajn. Malli bdew jgħixu viċin xulxin 

biex iħadmu l-‘barter system’ bdew l-ewwel komunitajiet li f’qasir 

żmien ħadu s-sura ta’ l-ewwel irħula. Iżda nuqqas ta’ xogħol fil-

kampanja u xogħol li deher eħfef u jrendi ta’ bidu għal l-ewwel ibliet 

fejn issa nistgħu insibu miljuni ta’ nies jgħixu.   

 

Dan il-fenomenu nsejħulu urbanizzazzjoni.  

 

Il-ħajja tal-belt hi waħda komda, lussuża u mimlija servizzi u affarijiet 

essenzjali. Xejn minn dan ma’ nsibu fl-irħula allura l-attrazzjoni tal-

ibliet hi kbira. Tant li f’belt bħal Mexico City insibu 33 miljun ruħ 

jgħixu. Iżda mhux kull ma’ jleqq hu deheb. Ħafna nies li jitilqu l-irħula 

għal ibliet jindunaw li l-ħolma qarqet bihom – ma’ jsibux la’ xogħol u l-

anqas fejn joqgħodu u huma dawn li jispiċċaw l-foqra tal-ibliet li jgħixu 

ġewwa s-‘slums’. Dawn is-‘slums’ m’huma xejn ħlief art fit-truf tal-

ibliet fejn ħafna nies jiġu sfurzati ‘jgħixu’ bla ebda kundizzjonijiet 

diċenti għal għajxien. Ġieli dawn l-‘areas’ ta’ ‘slums’ tant jikbru li 

jibdew jissejħu ‘shanty towns’. F’Malta kellna ‘slum areas’ li 

nsejjħulhom kerrejiet imma m’għandniex akwati kbar biżżejjed biex 

jiġu klassifikati bħala ‘shanty towns’. Kerrejiet konna nsibuhom fil-belt 

Valletta, f’Bormla, fil-Birgu u fl-Isla, fil-Ħamrun, f’Birkirkara, f’Haż-

Żabbar u f’ħafna lokalitajiet oħra fejn kienet qed tiżdied il-

popolazzjoni. 

 

Ċertu bliet wara xi żmien isiru tant kummerċjali li ħafna abitanti 

jibdew jitbegħdu minnhom u jibnu barra mill-belt, djar komdi u 

lussużi, b’iżjed spazzju u anqas traffiku, storbju u ħmieġ. Dawn is-

subborgi fil-periferiji tal-ibliet huma viċin biżżejjed biex wieħed 

jinqeda minn kull ma’ jkollu bżonn (xogħol, servizzi, kura, divertiment 

eċċ.) 

 

Kull post hu x’inhu jrid jipprovdi dak kollu essenzjali għal ħajja – ilma, 

ikel, disponiment ta’ skart u drenaġġ u trasport adekwat. 

 

Mela x’hemm differenti bejn il-ħajja tar-raħal u dik tal-belt? 

 

F’ħafna pajjiżi ż-żona rurali (kampanja) hi l-akbar art tal-pajjiż bl-inqas 

nies fiha. Dan għax art agrikola hemm bżonn tintuża biex jitrabbew ikel 

u annimali. Il-ħajja hi waħda marbuta maċ-ċiklu ta’ l-istaġuni u hi 

waħda b’ritmu kalm. Id-djar jaqdu ħafna funzjonijiet – kollox taħt 

saqaf wieħed. Ix-xogħol hu primarjament fil-qasam primarju ta’ l-

ekonomija, agrikoltura u servizzi relatati miegħu. Il-ħaddiema jkunu 

‘self employed’. 

Fil-belt nsibu art żgħira b’ħafna nies, kull bini hu speċjalizzat, in-nies 

iridu jiġru minn post għal ieħor biex jinqdew mis-servizzi allura mezzi 

tat-trasport u kommunikazzjoni iridu jkunu effiċjenti. L-aktar xogħol li 

nsibu hu fl-oqsma sekondarji u terzjarji. Hu ritmu dejjem mgħaġġel u 

xejn m’hu affetwat min-natura. 

 

F’Malta d-distinzjoni llum diffiċli tagħmilha bejn raħal u belt, fil-fatt 

għal barranin Malta hi ikkunsidrata bħala belt waħda (one city state). 

M’għadx tista’ tgħodd biss l-ibliet bħala dawk ta’ wara s-swar. Fil-fatt 

f’Malta ż-żona urbana mhix eżatt fil-bliet ta’ wara s-swar. Veru li l-belt 

Valletta fiha s-servizzi kollha tal-gvern u ħafna kummerċ u t-tliet ibliet 

fihom t-tarzna iżda ħafna mill-kummerċ qed isir barra minn dawn l-

inħawi u hu mifrux ma’ Malta kollha tista’ tgħid. 

 

Studju demografiku hu studju dwar l-ambjent eżempju ta’ dan hu ċ-

ċensiment li jsir mill-gvern kull għaxar snin biex dan jara l-‘istandard 

of living’ tal-poplu u jkun jista’ jħejji pjan ta’ żvilupp għas-snin li ġejjin. 

 

Jekk inqabblu ċensiment ma’ ieħor inkunu nafu wkoll dwar ċaqliq fil-

popolazzjoni. Per eżempju l-ewwel ċensiment (1842) wera li ħafna 

mill-popolazzjoni ta’ dak iż-żmien kienet tgħix fil-belt u fil-periferiji 

tagħha. Iżda issa naraw erba’ bidliet residenzjali li seħħew. Mill-belt 

ħarġu subborgi ġodda u qodma li baqgħu dejjem jespandu u jikbru fil-

popolazzjoni ‘the Valletta conurbation’. Bliet u rħula oħra tant 

espandew fil-periferiji li issa kważi ġew imissu ma’ xulxin. 

 

Oħrajn nibtu mix-xejn (from scratch) per eżempju Santa Luċija, San 

Ġwann, Is-Swatar eċċ. Tibdil ieħor wera li l-popolazzjoni Maltija naqset 

bejn l-1957 u l-1967 minħabba fl-emigrazzjonijiet. Xi bliet u rħula 

għandhom nuqqas ta’ nies fi ħdanhom per eżempju Il-Kottonera u xi 

rħula Għawdxin, dan hu sinjal li hemm xi problemi soċjali f’dawn iċ-

ċentri biex in-nies mhux lesti jgħixu fihom iżjed.  

 

 

 

IR-REFUĠJATI 

 

Min hu refuġjat? 

 

Jekk tistaqsu lin-nanniet tagħkom xi tfisser il-kelma refuġjat aktarx li 

jgħidulek li r-refuġjati kienu dawk li kellhom jitilqu minn djarhom 

matul il-gwerra biex ifittxu l-kenn f’xi raħal ieħor li ma’ kienx daqshekk 

taħt il-mira ta’ l-għadu, jew wara li kienet waqgħatilhom id-dar fejn 

kienu joqgħodu. 

 

Meta jaħarbu, ir-refuġjati ta’ żmienha ma’ jmorrux minn raħal għal 

ieħor. Fid-dinja tagħna nsibu miljuni kbar li kellhom iħallu pajjiżhom u 

jitilqu għal għonq it-triq, min għal ħaġa u min għal oħra: ħarbu 

minħabba l-gwerra, jew minħabba persekuzzjoni fuq ir-razza, r-

reliġjon, in-nazzjonalità jew il-fehmiet politiċi tagħhom, kif ukoll 

minħabba l-ġuħ jew diżastri naturali jew ekonomiċi oħra. 

 

Wara t-tieni gwerra dinjija fl-Ewropa kien hawn problema kbira ta’ 

refuġjati, u n-Nazzjonijiet Uniti taw din id-definizzjoni fil-Konvenzjoni 

dwar ir-refuġjati ta’ l-1951: 

‘Refuġjat huwa persuna li għal raġuni valida, minħabba biża’ ta’ 

persekuzzjoni, minħabba r-razza, ir-reliġjon, in-nazzjonalità, s-

sħubija f’xi grupp soċjali jew minħabba opinjonijiet politiċi tinstab 

barra mill-pajjiż li tiegħu għandha n-nazzjonalità, u ma’ tistax jew 

ma’ tixtieqx, għax tibża, li ma’ tkunx protetta minn dak il-pajjiż’. 

 

Bħalissa fid-dinja hawn ma’ l-20 miljun persuna li, skond din id-

definizzjoni, nistgħu inqisuhom bħala refuġjati. Magħhom nistgħu 

nżidu ma’ l-20 miljun ieħor li kellhom jaħarbu minn djarhom għax 

beżgħu mill-persekuzzjoni imma li mhux aċċettati bħala refuġjati. 

Dawn insejħulhom ‘internally displaced persons’, għax waqt li ħarbu 

minn djarhom minħabba l-biża’ ma’ marrux f’pajjiż ieħor imma marru 

f’parti oħra ta’ pajjiżhom stess. Ħafna oħra jirnexxilhom jaslu f’pajjiż li 

mhux tagħhom u jibqgħu jgħixu hemm bil-moħbi bla ma’ jitolbu li jiġu 

magħrufa uffiċjalment bħala refuġjati. 

 

IR-REFUĠJATI: MIN HUMA? FEJN QEGĦDIN? 

 

Aktarx li l-biċċa l-kbira minnha naħsbu li r-refuġjati kollha jaħarbu 

minn pajjiżhom biex imorru mill-pajjiżi l-fqar għal dawk sinjuri, l-aktar 

lejn l-Amerika ta’ fuq u l-Ewropa. Imma jekk inħarsu lejn il-mappa tad-

dinja, u naraw liema huma dawk il-pajjiżi li l-aktar huma milquta mil-

problema tar-refuġjat nindunaw li fil-fatt il-biċċa l-kbira tar-refuġjati 

jaħarbu minn pajjiżi fqar għal pajjiżi fqar daqshom jew aktar minnhom 

per eżempju nies jitilqu mis-Sudan jew mil-Eritreja u jmorru ċ-Ċhad, 

pajjiż veru fqir. 

 

Li r-refuġjati qed jinvadu l-pajjiżi ndustrijalizzati hija ħrafa? 

Mill-istatistika li għandna nistgħu nikkonfermaw li ir-refuġjati l-aktar li 

jaħarbu huwa lejn artijiet viċin ta’ dawk tagħhom stess, biex kemm 

jista’ jkun jibqgħu fejn il-post tal-oriġini tagħhom. Fil fatt il-pajjiżi li l-

aktar jiġġeneraw refuġjati fl-istess waqt jilqgħu fi ħdanhom ma’ 83 sa’ 

90 fil mija ta’ refuġjati tagħhom stess. Il-UNHCR (United Nations High 

Commission For Refugees) jistma li 1.6 miljun jiġifieri (14 % minn total 

ta’ 11.4 miljun) joqgħodu barra mir-reġjun ta’ l-oriġini tagħhom. 

 

Fejn jgħixu dawn ir-refuġjati? 

 

5% jgħixu fl-Ewropa tal-Punent 

83% jgħixu fil-pajjiżi l-foqra 

12% jgħixu f’pajjiżi sinjuri oħrajn. 

  

IR-REFUĠJATI FL-AFRIKA 

 

l-Afrika nistgħu nsejħulha l-kontinent tal-faqar, tat-tbatija u tar-

refuġjati. Il-parti l-kbira tal-20 miljun refuġjat li hawn fid-dinja jinsabu 

fl-Afrika. Hemm 28 pajjiż Afrikan li għandhom refuġjati f’pajjiżhom u 

huwa diffiċli ħafna li ngħidu kemm hemm eżatt għaliex iċ-ċifri jinbidlu 

kuljum. Li hu żgur hu li fl-Afrika nsibu s-seba’ u għoxrin l-aktar pajjiżi 

fqar tad-dinja, il-klima f’ħafna mill-pajjiżi Afrikani hija kiefra ħafna, bi 

sħana kbira, nixfa jew xi drabi xita qawwija ħafna, u l-

kommunikazzjonijiet huma mill-agħar.  

Mistoqsija: 

Għaliex l-akbar numru ta’ refuġjati jinsab fl-Afrika li hi l-ifqar 

kontinent; waqt li fl-Ewropa hawn biss  5 fil-mija tar-refuġjati? Hemm 

rabta bejn il-faqar, il-ġenerożità u l-ospitalità? 

 

Ħafna drabi l-fqir aktar jifhem lil min hu fqir bħalu, u huwa aktar lest 

jgħinu u jaqsam miegħu il-ftit li għandu. Min għandu ħafna spiss 

jemmen li min m’għandux għax tort tiegħu u ħaqqu li qed ibagħti għax 

għażżien. Aħseb u iddiskuti. 

 

IR-REFUĠJATI AMBJENTALI U EKONOMIĊI 

 

Minbarra r-refuġjati li jaħarbu minn pajjiżhom minħabba problemi 

politiċi jew minħabba l-gwerra, f’dawn l-aħħar snin beda jiżdied in-

numru ta’ dawk li jissejħu refuġjati ambjentali. In-Nazzjonijiet Uniti 

ssejħilhom dawk li kellhom jitilqu mill-art li kienu jgħixu fiha, għal xi 

żmien jew għal dejjem, minħabba li t-tibdil qawwi fl-ambjent, kemm 

minħabba kawżi naturali kif ukoll għax ġabu l-bniedem b’idejh, wassal 

biex il-ħajja tal-bniedem tkun mhedda. 

 

Nistgħu ngħidu li hemm erba’ raġunijiet ewlenin li għalihom mijiet ta’ 

eluf ta’ bnedmin qed ikollhom iħallu art twelidhom. 

 

¶ L-ewwelnett hemm dawk li kellhom jaħarbu minħabba diżastri 
naturali bħalma huma terrimoti, għargħar, jew vulkani li 
jiżbruffaw. L-aktar każ drammatiku ta’ dan narawħ fil-pajjiżi hekk 
imsejħa tas-Sehel, fl-Afrika. Dawn huma l-pajjiżi tad-deżert 
Saħara u ta’ madwaru, li matul is-snin 80 għaddew minn sensiela 
itwal mis-soltu ta’ snin bla xita (drought), li wasslet għal mewt 
bil-ġuħ ta’ miljuni ta’ nies minn pajjiżi bhall-Etijopja, ċ-Ċhad, l-

Eritreja, s-Somalja eċċ. Ħafna minn dawn il-popli kienu nomadi, 
imma n-nuqqas ta’ xita wassal biex din il-ħajja tagħhom tispiċċa: 
il-merħliet tagħhom ma’ baqgħux isibu fejn jirgħu, u spiċċaw 
f’periklu kbir li jmutu bil-ġuħ, kif fil-fatt ġralhom miljuni sħaħ 
minnhom. 

 

¶ It-tieni kategorija huma dawk li sfaw vittmi ta’ inċidenti 
industrijali li minħabba fihom l-ambjent sar perikoluż biex tgħix 
fiħ. Inċidenti bħal dawn l-aktar li jseħħu fil-pajjiżi tat-tielet dinja, 
u fl-oqsma tal-produzzjoni kimika jew taż-żejt. Chernobyl sar is-
simbolu ta’ din it-tieni kategorija fejn in-nies ta’ belt u madwarha 
kellhom jitilqu minħabba li l-livell ta’ tniġġis tossiku fl-ambjent 
tant għola li għamel il-ħajja impossibbli. Minn Chernobyl, 
minbarra l-vittmi ta’ l-imwiet u l-mard, mal-135,000 ruħ kellhom 
jitilqu għal dejjem. 

 

¶ Imbagħad hemm il-vittmi ta’ proġetti kbar ta’ żvilupp li fallew, 
jew fejn il-bniedem ipprova joħloq bilanċ aħjar fil-popolazzjoni 
bla ma’ rnexxielu. Fl-Indoneżja kien hemm proġett biex iċaqlaq 
għadd kbir ta’ nies minn żona ta’ popolazzjoni għolja ħafna għal 
waħda mhix abitata: dan il-proġett falla, u man-nofs miljun ruħ 
spiċċaw biex ħarbu minn arthom. L-istess ġara fl-Etijopja u fl-
Indja, fejn proġetti bħal dawn ċaqilqu ma’ l-20 miljun ruħ minn 
posthom. 

 

¶ Fl-aħħarnett hemm il-vittmi ta’ sitwazzjonijiet fejn l-art tant tkun 
ftaqret li ma’ tkunx tista’ tgħajjex aktar nies, u dawn ikollhom 
jitilqu. Huwa maħsub li aktar minn 1,000 miljun ruħ qed jgħixu 
f’żoni tad-dinja li huma mhedda. Dawn jinkludu l-artijiet nixfin, 
dawk iż-żoni fil-pajjiżi fqar fejn l-għelieqi jinsabu fil-muntanji, u l-
foresti tropikali madwar id-dinja. Il-pajjiżi li l-aktar qegħdin fil-
periklu huma l-Etijopja, ċ-Chad, l-Afganistan, il-Brażil, il-Ħaiti, l-
Ħonduras u El-Salvador. 

Ma’ ninsewx li meta nħarsu lejn il-popolazzjoni tar-refuġjati naraw li 

żewġ terzi minnhom huma nisa u tfal. Flimkien max-xjuħ u ma’ dawk 

li għandhom xi diżabbiltà, dawn huma l-aktar żvantaġġjati, kemm biex 

jaħarbu għal pajjiż ieħor kif ukoll biex jirnexxielhom isibu xogħol jew 

edukazzjoni jekk huma tfal, jew lil min jieħu ħsiebhom jekk huma 

morda jew anzjani. 

 

 

 

IR-REFUĠJATI F’PAJJIŻNA 

 

Waħda mill-karatteristiċi tagħna l-Maltin hija l-ħafna influwenzi li 

kellna matul is-sekli ta’ l-istorja tagħna. Aħna ninsabu fin-nofs ta’ 

baħar importanti fl-istorja tad-dinja, u minn xtutna għaddew il-Feniċi, 

il-Kartaġeniżi, il-Griegi, ir-Rumani, l-Għarab, l-Ispanjoli, l-Franċiżi u l-

Ingliżi. U min jaf kemm nies minn ġnus oħra li ġew mhux biss biex 

jaħkmuna imma biex jgħixu hawn. Kollha ħallew influwenza, min kbira 

u min żgħira: il-lingwa, fuq kollox, imma wkoll stili ta’ bini u 

arkittettura, l-ibliet tagħna u ħafna mill-ismijiet tagħhom, kunjomijiet, 

sistemi ta’ edukazzjoni u amministrazzjoni, u elf ħaġa oħra. Lanqas 

nafu jekk lil dawn għandniex insejħulhom barranin jew Maltin, għax 

huwa bis-saħħa tagħhom ilkoll li aħna dak li aħna, Maltin. 

 

Fl-istess ħin, aħna poplu ta’ emigrazzjonijiet qawwija. Aktarx m’hawnx 

familja Maltija li ma’ għandiex lil xi ħadd l-Amerika, l-Awstralja, l-

Kanada jew l-Ingilterra. Dan ma’ seħħx biss dan l-aħħar, għax fil-bidu 

tas-seklu l-Maltin kienu jemigraw lejn l-Afrika ta’ fuq, lejn l-Eġittu, t-

tunesija jew l-Alġerija. Kien wara l-ewwel gwerra dinjija, u fuq kollox 

wara t-tieni gwerra dinjija, li l-Maltin dawru ħarsithom lejn il-pajjiżi li 

jitkellmu bl-Ingliż. 

Din l-emigrazzjoni bidlet għal kollox wiċċ pajjiżna, għax matul dan is-

seklu minn Malta telqu b’kollox ftit anqas minn kwart ta’ miljun ruħ. 

Il-popolazzjoni Maltija matul is-seklu tagħna irduppjat: mur ġibna 

kieku dan il-kwart ta’ miljun ruħ baqgħu hawn, bit-tfal u t-tfal tat-tfal 

tagħhom. Fil-fatt, ilkoll nafu li aktar hawn Maltin jgħixu barra minn 

Malta milli f’pajjiżna. 

 

Forsi hija din it-taħlita ta’ kulturi differenti flimkien ma’ l-esperjenzi ta’ 

tant minnha li jgħixu barra minn pajjiżna li tagħmilna poplu magħruf 

għal-ospitalità tiegħu. 

 

Mill-bidu tas-snin 90 bdew jaslu fostna għadd ta’ refuġjati minn pajjiżi 

differenti, u f’April ta’ l-1994 kien hawn fostna madwar 900 minnhom. 

Ġew Malta għax ħarbu mill-qagħda mwiergħa ta’ pajjiżhom, jew 

minħabba l-gwerra jew minħabba xi għamla ta’ persekuzzjoni. Huma 

jitolbu li jiġu aċċettati uffiċjalment bħala refuġjati, biex b’hekk ikunu 

jistgħu jittamaw li jissettiljaw għal kollox f’pajjiż li lest jilqa`għhom, l-

aktar il-Kanada jew l-Istati Uniti. F’Malta hu diffiċli ħafna biex xi ħadd 

jingħata status ta’ refuġjat għaliex il-liġi ta’ l-immigrazzjoni li għandna 

bħalissa hi stretta ħafna dwar dan. 

 

Fost dawn il-barranin insibu xi Iraqini, kif ukoll nies mir-Russja u mill-

ex Yugoslavja, ħafna minn dawn huma mil-Bosnia. Hawn ukoll nies 

mis-Somalja, mis-Sudan, mil-Liberja, mil-Eritreja, mil-Etijopja, mil-

Kongo, mil-Kosta Ivorja u mil-Palestina. Għalkemm il-gvern ma’ 

jagħtihomx il-permeżż jibqgħu Malta għal kollox, huwa jagħtihom 

ħafna għajnuna waqt li jkunu hawn. 

Min ikun reġistrat bħala refuġjat, jew ikun qed jistenna dan l-istatus, 

ikollu servizzi mediċi b’xejn fl-isptarijiet tal-gvern, kif ukoll jista’ jibgħat 

it-tfal tiegħu jitgħallmu fl-iskejjel ta’ l-istat bi ħlas żgħir. 

 

Minn-naħa tagħha l-knisja għandha l-Kummissjoni għal Emigranti li 

tagħti wkoll servizzi mportanti lil dawn ħutna, l-aktar billi tgħarrafhom 

bis-servizzi li huma għandhom dritt għalihom u tgħinhom joħolqu 

kuntatti. Kien hemm xi Maltin li laqgħu refuġjati fi djarhom stess, jew 

offrewlhom l-użu tal-post tal-villeġġatura tagħhom mingħajr ħlas. 

Hawn ukoll uħud mir-romol u t-tfal li joqgħodu fi djar tal-knisja, 

paroċċi li organizzaw din l-għajnuna, kif ukoll gruppi ta’ ġirien li 

qegħdin iħallsu l-kera ta’ xi refuġjati li joqgħodu qrib tagħhom. 

 

Imma wieħed mill-akbar bżonnijiet li għandu l-bniedem biex iħossu 

rispettat huwa x-xogħol. Il-biċċa l-kbira tar-refuġjati li hawn fostna 

għandhom preparazzjoni u formazzjoni tajba ħafna: hawn tobba, 

għalliema, xjenzati, inġiniera kif ukoll ħafna nies tas-sengħa. 

F’pajjiżhom dawn kienu jaħdmu u jaqilgħu l-ħobż ta’ kuljum għal-

familji tagħhom. Sa’ ma’ jsibu x-xogħol ibagħtu ħafna, mhux biss 

minħabba nuqqas ta’ flus, li jġegħlhom iħossuhom piż fuq l-oħrajn, 

imma minħabba l-inċertezza li dan l-istat ta’ nuqqas ta’ xogħol joħloq 

fihom. 

 

Hemm numru sostanzjali li, wara ħafna stennija, kisbu l-permess biex 

jaħdmu. Hemm oħrajn li jaħdmu mingħajr permess, imma din hija 

ħaġa perikoluża, għax jekk jinqabdu aktarx jitkeċċew mill-ewwel mill-

pajjiż. Issib, imbagħad, min jisfrutthom, billi japprofitta ruħu mill-

qagħda diffiċli tagħhom u jħallashom ħafna anqas milli jistħoqqilhom, 

u żgur anqas mill-Maltin li jagħmlu l-istess xogħol. Dan il-fatt hu 

nkwetatnti għax joħloq problemi bejn il-Maltin u r-refuġjati għax il-

Maltin jibdew jħossu li dawn qed jiħdulhom xogħolhom u min hemm 

jinbet ir-razziżmu. 

 

Fl-aħħar qed ngħarfu li dawn il-miljuni ta’ nies għandhom kull dritt, 

daqs kemm għandna jien u int, li jkollhom stat tagħhom u passaport, 

u li ma’ jibqgħux għal ħafna aktar snin jiġġerrew minn stat għal ieħor 

mingħajr ma’ jkunu jistgħu jikkontrollaw il-ġejjieni tagħhom. Imma 

naraw ukoll li qegħdin fl-2008 u sa’ issa kollox baqa’ kif kien jekk mhux 

agħar minn qatt qabel għal Palestinjani. L-Amerika tibqa tforni lill-

Iżrael bl-armi u tqawwihom fis-saħħa militari u l-Palestinjani jitilfu kull 

tama ta’ għejxien indipendenti f’arthom. 

I-sitwazzjoni tal-Palestina tidher li kull ma’ tmur qed tmur għal għar u 

wara l-aħħar massakru li sar tul din is-sena 2014 bosta Palestinjani 

saru refuġjati u dawn ingħaqdu ma’ nies oħra li kellhom jaħarbu minn 

pajjiżhom minħabba fil-gwerra ċivili li hemm hemmhekk ukoll u dawn 

huma n-nies tas-Syria. Waħda mil-ikbar traġedji li kellna fil-baħar 

Mediterran sa’ issa kienet dan is-sajf meta’ mijiet ta’ Sirjani u 

Palestinjani għerqu bejn l-Italja u Malta.  

Ma’ tidhirx li l-problema tar-refuġjati ser tissolva għal issa, dament li 

jibqgħu l-gwerrer u l-problemi tal-ġuħ u faqar assolut ir-refuġjati ser 

jibqgħu jfittxu kenn għalihom u għal uliedhom.    

IR-RAZZIŻMU 

 

Bdejna nisimgħu bir-razziżmu f’Malta minn mindu bdew jaslu r-

refuġjati mill-Afrika f’dawn l-aħħar ftit snin. Ir-razziżmu, li qabel konna 

biss nisimgħu bih f’xi studji li kienu jsiru, illum, sar ovvju u evidenti għal 

kulħadd.  

 

Min naħa insibu l-għaqdiet u gruppi tal-lemin estrem u movimenti 

populisti (li ilhom snin assoċjati ma’ mibgħeda, mhux biss lejn nies ta’ 

kulur differenti) u minn naħa l-oħra kontinwament qed nisimgħu l-

poplu ġenerali jitkellem dwar ‘is-suwed’ u dak li jixtiequ jagħmlu 

bihom kieku kellhom is-setgħa. 

 

Ħafna għadhom ma’ jridux jammettu li dan hu razziżmu, u jinsistu li 

m’humiex razzisti iżda li huma jinkwetaw dwar xogħolhom, u b’mod 

aktar astratt, dwar il-kultura ta’ pajjiżna. 

 

Madankollu jekk nagħtu titwila lejn l-istorja ta’ pajjiżna nsibu li dan ir-

razziżmu u xenofobija kien hawn qabel il-wasla tan-nies li bdew jaslu 

bid-dgħajjes mil-Afrika. L-istorikament Malta wirtet l-ideja ta’ gżira ta’ 

‘aħna’ u ‘huma’. Il-Kavallieri, t-Torok, Napuljun, Protestanti huma ftit 

kliem li jfakkruna fl-esklussività ta’ Malta fuq il-Maltin. Gruppi bħal 

kavallieri mqisa bħala ‘eroj’ filwaqt li t-Torok imqisa bħala l-‘ħżiena’. 

Aħna ngħoddu lilna nfusna bħala t-tajbin, l-oħrajn, jekk mhux 

eżżatament ħżiena, huma dejjem suspettużi  

Għalkemm għandna eteroġenità etnika, lingwistika, kif ukoll reliġjuża 

ġejja mit-taħlita ta’ DNA ta’ pajjiżna, xorta waħda l-Maltin għandhom 

tendenza li jaraw l-affarijiet bħala tagħna u ta’ l-oħrajn. Is-suwed 

speċjalment dawk is-suwed Afrikani bl-istorja ta’ skjavitu, 

kolonjaliżmu u sfruttar mill-pajjiżi sinjuri Ewropej saru mira faċli. Għal 

ħafna minnha dawn jidhru u jaġixxu wisq differenti minnha biex 

inkunu nistgħu naċċettawhom. Ta’ l-inqas l-Ewropej iġibu l-flus 

magħhom. 

 

Il-fatt li r-razziżmu jeżisti f’pajjiżi oħra speċjalment b-żieda qawwija fil-

pajjiżi tal-Ewropa tal-Lvant ma’ jnaqqas il-ħtija ta’ Malta f’dan l-aspett. 

Kull pajjiż għandu r-responsabiltà biex jeduka u jieħu passi neċessarji 

dwar l-eliminazzjoni tar-razziżmu. Iżda, ħlief xi kritika mill-knisja dwar 

l-aġir ħażin li r-razziżmu jwassal għalih u xi ftit NGO’s bħal Graffitti li 

kontinwament jiktbu u jitkellmu dwar il-ħsara li r-razziżmu jagħmel, 

ftit li xejn nisimgħu minn bnadi oħra biex dan jitwaqqaf. Konna 

nistennew li tax-xellug kienu jsemmgħu leħenhom imma ........? Baqa 

xellug? 

 

Fuq l-internet nsibu kitbiet mimlijin mibegħda u l-gazzetti m’humiex 

aqwa. Dawn huma atti kriminali u jiġu mwaqqfa f’pajjiżi Ewropej u 

f’demokraziji liberali oħra. Hemm limitu għal dak l’hekk imsejjaħ “free 

speech”. L-istat sa’ issa għadu ma’ formulax liġi dwar l-immigrazzjoni, 

aħseb u ara  kemm ħoloq kampanja kontra r-razziżmu. Kull liġi u 

kampanja għandha tkun ibbażata fuq l-loġika, mhux biss dwar etika u 

moralità. Razziżmu li jibqa’ għaddejj bla ma’ mwaqqaf  ifisser li l-pajjiż 

qed jersaq lejn konsegwenzi serji, kawża ta’ nies li jieħdu l-liġi 

b’idejhom, u oħrajn li jqajjmu isteriżmu tal-massa bħal ma’ konna 

nisimgħu kien ġara fis-Sud Amerika fil-passat. Dan mhux biss ser joħloq 

periklu għal kull min jgħix f’Malta, iżda wkoll, ser jagħti lill Malta isem 

ħażin internazzjonalment u jtellef l-isem tajjeb li sa’ issa konna 

ngawdu. 

 

L-aktar punt li għandna nitkellmu dwaru fejn jidħlu l-immigranti huwa 

x-xogħol. Dan ngħiduh bla ebda sens ta’ razziżmu imma b’mod 

razzjonali. Jekk inħarsu lejn li-istatistika li turi liema barranin jaħdmu 

f’Malta naraw li l-maġġoranza tagħhom ġejjin mill-pajjiżi sinjuri tal-

punent u  lvant tal-Ewropa. Jekk tmur lura għaxar snin issib li ftit li xejn 

inbidlu dawn il-figuri. Ftit li xejn kien hemm kritika dwar dawn l-

impjegati snin ilu, allavolja ħafna kienu u għadhom jagħmlu xogħol 

iktar prestiġjuż min bosta Maltin. Mill banda l-oħra, dawk l-Afrikani li 

jaslu bid-dgħajjes (ftakru li ħafna minnhom qegħdin fiċ-ċentri ta’ 

detenzjoni) li jaħdmu (kważi kollha bla dokumenti uffiċjali) huma aktar 

viżżibli (jew inviżżibli) jaħdmu fl-agħar xogħolijiet, u bl-agħar 

kundizzjonijiet u bl-anqas ħlas. Dawn huma xogħolijiet li ħafna mil-

Maltin l-anqas joħolmu li jagħmlu, speċjalment għal ftit paga. Jekk xejn 

dawn l-immigranti qed jagħmlu xogħol li ma’ kien isir minn ħadd qabel, 

fl-istess waqt li qed jonfqu l-ftit li jaqilgħu fuq bżonnijiet bażiċi ta’ 

kuljum. Din is-sitwazzjoni tista’ titjieb għal kulħadd kieku x-xogħol ta’ 

l-immigranti jiġi regolat biex jaqbel mal-liġijiet dwar is-saħħa, is-sikurtà 

u l-ħlas, filwaqt li dawn jitħallew jagħtu l-kontribut tagħhom għal bolla 

u t-taxxi. Biex dan jiġri imma jridu jibdew jiġu aċċettati fis-soċjetà 

Maltija bħala parti minnha. 

 

L-ironija hi li kif kulħadd jgħid, immaterjali mill-opinjoni politika 

tagħhom, jekk irridu l-ekonomija tal-pajjiż tmur il-quddiem u tikber, 

Malta bilfors trid tilqa` immigranti biex jagħmlu kull tip ta’ xogħol mill-

anqas baxx għal aktar għoli. Jekk u meta Malta tilħaq livell għoli 

ekonomiku l-ħaddiema barranin iridu jkunu kapaċi jżommu livell ta’ 

ħajja għoli (high standard of living) ukoll. Il-kunsill trejd unjonistiku fl-

Ingilterra għaraf dan u stqarr publikament li l-immigrazzjoni hi 

meħtieġa biex l-ekonomija tavvanza. 

 

Fuq l-istess ideja, l-Islandja (Iceland) b’300,000 persuna kellha 

iddaħħal eluf ta’ immigranti f’dawn l-aħħar snin minħabba li l-livell tal-

qgħad fortunatament kien naqas għal 1%. Dan ħoloq problema għax 

kien hemm xogħolijiet li ħadd ma’ ried jagħmel. Malta ovvjament  

mhix fl-istess sitwazzjoni; imma f’ċerti aspetti ekonomiċi għandna 

nuqqasijiet. Fl-istess waqt nistaw noħolmu dwar il-ġurnata fejn naraw 

il-qgħad jinqered kompletament minn pajjiżna. 

 

U jekk irridu ċ-ċittadini Maltin, rġiel, u nisa, bojod u skuri, dawk 

b’kunjomijiet semitiċi, Ingliżi, Latini u oħra, li jkunu mgħallma u 

jkollhom xogħolijiet tajbin ser ikollna bżonn nies oħra biex jagħmlu x-

xogħol l-ieħor (kultant anke xogħol ta’ livell għoli). 

 

Li jkollna soċjetà miftuħa u multikulturali fil-futur hu realtà, allura rridu 

nidraw l-ideja u ngħixu kollha f’daqqa. Irridu naċċettaw li fil-futur qarib 

l-popolazzjoni tista’ tkun bil-wisq differenti għal dik li hi llum.  Huwa 

dmir tal-pajjiż fl-aspetti kollha tiegħu li jagħmel ċert li din l-

aċċettazzjoni tiġri bl-aktar mod faċli biex Malta tigwadanja u ssir aktar 

sinjura kemm kulturalment kif ukoll ekonomikament.   

Konklużjoni 

 
Popolazzjoni – in-numru ta’ nies li jgħixu f’ pajjiż.  
 
Demografija – L-istudju tal-popolazzjoni. Kemm żdiedu u kemm 
naqsu l-popolazzjoni f’pajjiż partikolari . Tistudja ukoll kemm hemm 
tfal, irġiel jew nisa, kemm hemm anzjani, kemm hemm żgħażagħ u l-
mod kif inhi imqassma l-popolazzjoni. Tgħin ħafna biex il-gvern ikun 
jista’ jqassam ir-riżorsi sew.  
 
Pull factors – huma dawk il-fatturi, sitwazzjonijiet li jiġbduk tmur 
pajjiż ieħor flok tiegħek. Eżempju ta’ dawn jista’ jkun – xogħol, paga 
tajba, kundizzjonijiet ta’ ħajja aħjar, sistema aktar demokratika u 
temp aktar kif jogħġbok.  
 
Push factors – huma sitwazzjonijiet li jimmbuttawk / jġiegħluk titlaq 
minn pajjiżek biex tfittex post aħjar. – eżempju ta’ dawn jista’ jkun – 
gwerer, għarar, problemi ta’ flus, nuqqas ta’ sigurta’, sitwazzjoni 
politika perikoluża, persekuzzjoni, nuqqas ta’ xita, nuqqas ta’ xogħol 
u problemi oħra  
 
Emigrazzjoni – meta persuna titlaq minn pajjiżha biex tidħol u 
tissetilja f’pajjiż ieħor. (il-Maltin emigraw lejn l-Awstralja, l-Kanada u 
l-Ingilterra)  
 
Immigrazzjoni – meta persuna tiġi f’pajjiżek għax tkun telqet minn 
pajjiżha. (f’Malta għandna bosta immigranti mis-Somalja, li ħarbu 
minn pajjiżhom minħabba l-gwerra).  
 
Birth Rate – kemm jitwieldu tfal għal kull 1000 persuna.  
 
Death Rate – kemm imutu persuni għall kull 1000 persuna  
 
Censiment – bħal survey kbir, li jara l-popolazzjoni kollha, u jara 
f’liema stat qed jgħixu. Fiċ-ċensiment isaqsu domandi bħal – kemm 

għandek tfal, kemm tgħixu fil-familja, jekk għandekx TV, gyser, fridge 
u kuker ...  
 

Life Expextancy - kemm persuna mistennija li tgħix. F’Malta din hi ta’ 

madwar 80 sena għal-irġiel u madwar 82 għan nisa. Din ir-rata tvarja 

jekk il-poplu jkollu edukazzjoni għolja, jekk ikun hemm servizzi tas-

saħħa tajba u għal kulħadd fil-pajjiż, servizz ta’ iġene, ... 


